Sarajevo, 5.12.2014.

Treći sastanak Ad hoc Odbora za zaštitu podataka - CAHDATA 1.- 3. decembra 2014. u Strasbourgu

Ad hoc Odbor za zaštitu podataka - CAHDATA ustanovljen odlukom Odbora ministara 10. jula 2013. održao je treći posljednji sastanak od 1. do 3. decembra 2014. u Strasbourgu pod predsjedanjem g. Seamus Carroll (Irska). Odbor okuplja predstavnike država članica Vijeća Europe, predstavnike ostalih potpisnica Konvencije 108, kao i drugih neeuropskih zemalja. 

Pod nadležnošću Odbora ministara, CAHDATA-i je povjeren zadatak finalizovanja prijedloga modernizacije Konvencije 108 i Dodatnog protokola o izmjenama i dopunama Konvencije 108, imajući u vidu prijedloge koje je pripremio Savjetodavni odbor Konvencije (ETS 108) za zaštitu pojedinaca s obzirom na automatsku obradu podataka (T-PD), a koji su usvojeni na 29. plenarnoj sjednici. 

U toku trodnevnog sastanka CAHDATA-e iscrpno se diskutovalo o tekstu modernizacijskih prijedloga Konvencije i srodnim amandmanima, te o prilagodbi teksta Konvencije s ciljem izrade finalne verzije konsolidovanog teksta revidirane Konvencije 108, koji je trećeg dana sastanka odobren od strane CAHDATA-e. Na sastanku se na osnovu podnesenih prijedloga raspravljalo također i o revidiranom Nacrtu eksplanatornog izvještaja modernizovane verzije Konvencije 108 (odnosno nacrtu obrazloženja uz Konvenciju). Sekretarijat CAHDATA-e ažurirat će ovaj nacrt teksta u kontekstu rasprave tokom sastanka. Dogovoreno je da se Sekretarijatu CAHDATA-e uputi za pripremu nacrt Protokola o izmjenama i dopunama, koji će Sekretarijat zajedno sa nacrtom obrazloženja proslijediti Odboru ministara na ispitivanje i usvajanje.

Ispred Agencije za zaštitu ličnih podataka u BiH na sastanku je učestvovala Pomoćnik direktora Sektora za međunarodnu saradnju i odnose s javnošću.
